
XIROS DE LUZ

Ela soa no escenario. Aquela bailarina encandeaba o publico con cada
paso que daba. Tan gracil, tan delicada, que parecia ir deterse a cada segundo.
Pero non. Ali seguia executando maxestosos pasos que deixaban o espectador
ensimesmado, hipnotizado, coa boca aberta.

Ao principio parecera timida, mais logo lograra unha desenvoltura cada
vez maior. Agora, o escenario de madeira parecia tremer baixo os seus pés
con eses saltos, voltas e reviravoltas, deslizandose desde o chan e elevandose
no aire, con eses xiros hipndticos e eses xogos de luces e sombras que real-
zaban a sua beleza, combinando pasos suaves con enérxicos saltos, de
maneira que cando semellaba desaparecer, xurdia de novo, coma se do ave
Fénix se tratase.

Pero todo o que empeza ten que rematar e a danzarina foi perdendo folgos
e decaendo. Con toda a enerxia que mostrara un intre atrds resultaba dificil
crer que murchase tan pronto e, tras un pequeno intento de rexurdir, a sua
enerxia esgotouse. Todo o que quedou dela foi un tronco carbonizado na
cheminea que antes fora o seu escenario.

Ao ver isto, 0 home que contemplaba o tronco arder fixo prender de novo
a diminuta faisca que quedaba entre as cinzas e o lume volveu danzar,
primeiro timidamente, logo con brio, enfeitizando o seu espectador coas
suas maxicas piruetas.

